
ATASSUT      UKA 2013/58 

Gerhardt Petersen     22.11.13 

 

Ineriartornermikkut akorngutillit ingerlaqqinnissaminnut ilinniartinneqartarnerisa, 

oqittunik suliffeqartarnerisa aamma taamaaqatiminnik najugaqarfinni najugaqartarnerisa 

siunissami qanoq pitsanngorsarneqarsinnaanerat pillugu apeqquteqaat allaavigalugu 

oqallinnissamik siunnersuut. 

(Inatsisartunut ilaasortaq Agathe Fontain, Inuit Ataqatigiit) 

 

Ilumullimi qinersinerit pissutaallutik siunnersuutit Inatsisartunit akuersissutigineqaraluartut 

kiviinnartanngitsuuppata sumut killissimassagaluarnerpugut. 

 

Matumani siunnersuuteqartup oqallisissiatut siunnersuutaa ATASSUT-mit ilalerlugu imaattunik 

oqaaseqaateqassaagut: 

 

Siullermik ATASSUT-mit eqqaasitsissuteqalaassaagut: ATASSUT sinnerlugu Inatsisartuni 

ilaasortat upernaakkut 2008-mi siunnersuuteqarput qulequtalimmik: “Nunatsinni kommunit 

suleqatigalugit inuusuttunut innarluuteqartunut meeqqat atuarfiannit qimaguttunut iliuusissamik 

pilersaarummik pilersitsisoqarnissaa siunertaralugu Naalakkersuisut sulissuteqaqqullugit 

peqquneqarnissaannik Inatsisartut aalajangiiffigisassaattut siunnersuut.” (UPA08-67) 

 

Taannalu siunnersuut Inatsisartut ukiakkut 2008-mi ataatsimiinneranni isumaliutissiissutigut 

akuersaarneqarpoq (UKA08-22) taamaalillunilu sulissutigineqartussanngorluni inuusuttut 

innarluutillit meeqqat atuarfiannik naammassinnikkaangamik ilinniagaqalernissaat siunertaralugu 

iliuusissatut pilersaarusioqatigineqartalissasut, ullumikkullu tassunga tungaatigut angusat 

ilaannakortuusut nassuerutigineqartariaqarpoq. 

Timikkut tarnikkullu innarluutilittavut inuiaqatigiinni sapinngisamik annerpaamik akuunissaat, 

taamaalillutillu peqataasutut misigisimanissaat isumannaagassaavoq pingaaruteqartoq, taamaammat 

siunnerfilimmik taakkununngalu atoruminartumik sinaakkutassaqartitsinissaq 

pingaaruteqarluinnarpoq. 

 

Innarluutilittatta ilaat annertuumik ikiorserneqartariaqartuusarput ilaallu annikinnerusumik 

ikiorserneqartariaqartuusarlutik, peqataasutullu misigisimanissaannut sinaakkutassaritinneqartut 

pitsaasuusariaqarput inuiaqatigiittullu nukissaqarfigisariaqarpavut. 

 

ATASSUT-mit isumaqarpugut innarluutilittavut ilinnialersinnaasut pitsaasumik ilinniarnissaminnut 

periarfissaqartitaasariaqartut, neriulluinnarpugullu ilinniartitaaneq pillugu pilersaarummi tamanna 

sukumiisumik aqqutissiuunniarneqassasoq. 

 

ATASSUT-mit isumaqarpugut innarluutilittavut ilinniagaqarsinnaanissaminnut 

periarfissaqanngitsut toqqissisimasumik peqataasutullu misigalutik inooqataanissaminnut 

periarfissaat annertunerpaatinneqartariaqartut, ilaatigut taakkununnga naleqquttunik 

suliffissaqarsinnaanissaat isumannaarneqarsinnaavoq sulisitsisut suleqatigalugit 

naleqquttussarsiornikkut, imaluunniit taakkununnga naleqquttunik sulliveqartitsinikkut, soorlu 

tamanna Maniitsumi Elisibannguup atuarfiata aaqqissugaanik kusanarluinnartumik 

isumannaarneqarsimasoq. 

 

Najugaqarfik Elisibannguamiiginnarallassaagut, tassami innarluutilittavut taamaaqatiminnik 

najugaqaqateqarsinnaanerannut tunngatillugu ATASSUT-mit arajutsisimanngilarput Maniitsumi 

aaqqissuussaq innarluutilittatta naleqarluartumik inuuneqarnissaannut sapinngisamik qaffasissumik 

isumannaarniarneqarsimasoq. 

 

ATASSUT-millu isumaqarpugut inersimasunut taamatut aaqqissuussisimaneq aamma inuusuttunut 

meeqqanullu tunngatillugu pimoorussamik aaqqissuunneqarsinnaasoq, allaallu nukiit pioreersut 

katersuussimaffianni inerisaasoqarsinnaasoq, soorlu Maniitsumi. 

Apeqquteqaat aallaavigalugu oqallisissiaq manna taamatut oqaaseqarfigaarput, neriuppugullu 

oqallisissiortoq siunnersuuteqarnissaminut isumassarsiassaanik tunniusseqataasimassalluta. 

 

 


